Врз основа на член 55 став (1) од Законот за организација и работа на органите на државната управа („Службен весник на Република Македонија“ бр. 58/00, 44/02, 82/08, 167/10, 51/11 и „Службен весник на Република Северна Македонија“ бр. 96/19 и 110/19) и член 20 став 1 точка 11) од Законот за одбрана („Службен весник на Републикa Македонија“ бр. 42/01, 5/03, 58/06, 110/08, 51/11, 151/11 и 215/15 и „Службен весник на Републикa Северна Македонија“ бр. 42/20), а во врска со Одлуката за определување на корисници на службен мобилен телефон и начинот на надоместување на месечниот трошок за користење („Службен весник на Република Северна Македонија, бр. 75/23) министерката за одбрана донесе


ПРАВИЛНИК 
ЗА НАЧИНОТ НА КОРИСТЕЊЕ НА УСЛУГИ ВО МОБИЛНАТА ТЕЛЕФОНИЈА ВО МИНИСТЕРСТВОТО ЗА ОДБРАНА

I. ОПШТА ОДРЕДБА
Член 1
Со овој правилник се утврдува правото на користење на услугите во мобилната телефонија од јавен оператор, на службени мобилни телефонски апарати и СИМ картичка со службен мобилен телефонски број (во натамошниот текст: СИМ картичка), ограничувањето на месечниот износ на сметката, начинот на надоместување на потрошувачката повисока од определениот месечен износ, начинот на употреба на службени мобилни телефонски апарати, категоризација на мобилни телефонски апарати, постапка за одобрување и за издавање на истите, како и одржување на базата на податоци за корисниците во Министерството за одбрана (во натамошниот текст: Министерството).

II. ПРАВО НА КОРИСТЕЊЕ СЛУЖБЕН МОБИЛЕН ТЕЛЕФОНСКИ БРОЈ И АПАРАТ

Член 2
Корисник на службен мобилен телефонски апарат во Министерството е вработен во Министерството на кој според критериумите од oвој правилник му е одобрено користење на службен мобилен телефонски апарат и СИМ картичка со ограничен месечен износ на потрошувачка.

За користење службен мобилен телефонски апарат корисникот потпишува „Изјава за користење на службен мобилен телефонски апарат” дадена  во Прилог бр.1, со што потврдува дека ѓи прифаќа условите за користење на истиот.

За користење службена СИМ картичка корисникот потпишува “Изјава за согласност за надминување на месечен лимит“, дадена во Прилог бр.2, со што потврдува дека ѓи прифаќа условите за користење на истата.

Корисниците кои имаат право на користење службен мобилен телефон со ограничување до определен износ, согласно Одлуката за определување на корисници на службен мобилен телефон и начинот на надоместување на месечниот трошок за користење, донесена од Владата на Република Северна  Македонија (во натамошниот текст: Одлуката на Владата) се поделени во следниве категории:

а) прва категорија:
- министер.
б) втора категорија:
- заменик на министерот,
- државен секретар,
- посебни советници и
- кабинетски службеници.
в) трета категорија:
· Раководител на сектор,
· Помошник раководител на сектор,
· Раководител на одделение,
· Државен советник,
· Советник, соработник, помлад соработник,
· Самостоен референт, виш референт, референт,  и
· Други вработени и ангажирани лица во Министерството кои со решение ги определува министерот за одбрана или лице овластено од него.
За лицата од трета категорија, дозволениот месечен лимит го одобрува министерот за одбрана или од него овластено лице, со што истиот не може да биде повисок од износот определен во Одлуката на Владата.

Остварување на правото на користење на службена СИМ картичка или мобилен телефонски апарат за лицата од став 4 точка в) на овој член, се врши на следниот начин:
-Раководителот на Сектор, за секторите во Министерството или Државниот секретар, за самостојните одделенија, државните советници и кабинетските службеници, согласно своја проценка поднесува писмено барање за добивање СИМ картичка и службен мобилен телефонски апарат или само СИМ картичка, односно само службен мобилен телефонски апарат,  до Сектор К-4,
- Во барањето, потребно е да се наведе име и презиме на вработениот, функцијата која ја извршува, образложение за потребата од доделување СИМ картичка или службен мобилен телефонски апарат, предлог за висина на месечниот лимит  (не поголем од лимитот определен со Одлуката на Владата),
- Секторот К-4 го разгледува барањето, спроведува постапка за нарачка на СИМ картичка и службен мобилен телефонски апарат и определува соодветен месечен лимит,
-  по реализација на нарачката за СИМ картичка и службен мобилен телефонски апарат, раководителот на Сектор К-4 доставува известување за преземање на натамошни активности во однос на изработка на листа на материјално техничко задолжување, како и преземање на натамошни активности за ажурирање на податоците за издадени службени мобилни телефонски апарати и броеви, одобрени лимити и слично,
- одобрениот предлог се реализира веднаш, доколку за тоа постојат технички и финансиски услови, односно  реализацијата може да се одложи до создадавање на потребните услови, за што се известува Раководителот на секторот/Државниот секретар кој го поднел барањето, и
- барањата за кои нема да се добие согласност се одбиваат со образложение, во кое се наведуваат причините за одбивањето. 


III. ОГРАНИЧУВАЊЕ НА СМЕТКА ЗА КОРИСТЕЊЕ НА СЛУЖБЕН МОБИЛЕН ТЕЛЕФОНСКИ БРОЈ

Член 3
Висината на месечното ограничување на трошоците за вработените во Министерството, се одредува согласно Одлуката на Владата.
Во случај на службено патување или престој во странство, за времето на престојот, се одобрува трошок за користење на службен мобилен број во висина од 600 денари на ден, за лицата од членот 2 став 4 точка в) на овој правилник и тоа:
- за службено патување до пет дена, во висина од 500 денари на ден;
- за службено патување од шест до петнаесет  дена, во висина од 350 денари на ден;
- за службено патување од петнаесет до триесет дена, во висина од 200 денари на ден, и
- за службено патување над триесет дена, во висина од 150 денари на ден.
Корисникот по извршеното службено патување е должен во рок од три  дена да достави писмено известување до Секторот К-4 и да приложи фотокопија од Патниот налог или Решението за службено патување, од кое се утврдува времетраењето на службеното патување, заради правдање на трошокот.
Корисникот на службен мобилен телефонски број, може самиот да контролира колку изнесува моменталниот трошок за тековниот месец и тоа преку телефонски повик или со СМС порака кон операторот со кого Министерството има склучено договор, односно кон операторот од кој користи услуги во мобилната телефонија.
По добиената информација од мобилниот оператор, за невообичаено голем надминат месечен трошок на корисниците на службени мобилни телефонски апарати, министерот или од него овластено лице, одлучува кои од овие корисници ќе бидат блокирани за остварување на повици кон субјекти кон кои се генерира трошокот, односно ќе им биде овозможен само дојдовен сообраќај. 

IV. ПОСТАПКИ ПРИ ПРОМЕНА НА РАБОТНОТО МЕСТО, ПРЕСТАНОК НА РАБОТНИОТ ОДНОС И ПРЕСТАНОК НА ПОТРЕБА ОД КОРИСТЕЊЕ НА СЛУЖБЕН ТЕЛЕФОНСКИ БРОЈ 

1.Постапка при распределба на корисник на службен мобилен телефонски број

Член 4
Во случај на распоредување на вработоен, корисник на службен мобилен телефон на работно место во друг сектор, а за чие извршување не е неопходно користење на службен мобилен телефон, раководителот на секторот во кој е распореден корисникот е должен веднаш да достави известување до Секторот К-4, за престанок на потребата за користење. 

Во случај на распоредување на раководител на сектор, помошник раководител на сектор, односно раководител на одделение на раководно место во друг сектор во Министерството, истиот ја задржува СИМ картичката и службениот мобилен телефонски апарат.

Раководителот на секторот каде се распоредува корисникот, заради ажурирање на базата на податоци, веднаш доставува известување до Секторот К-4, за извршеното распоредување.

Во случај кога корисникот на СИМ картичката е на породилно отсуство, на боледување со подолго траење, кога му мируваат правата од работен однос, како и во случај на неплатено отсуство или отсуство подолго од еден месец, СИМ картичката времено се исклучува од генерирање на трошок, за што раководителот на Секторот навремено го известува Секторот К-4.

При сите други промени на работниот однос вработениот е должен да се раздолжи со СИМ картичката и службениот мобилен телефонски апарат во Секторот К-4, во рок од пет дена од добивањето на решението за распоредување.


2.Постапка во случај на престанок на работен однос 
Член 5
Корисникот на кој му престанал работниот однос во Министерството, со денот на добивање на решението за престанок на работниот однос, има обврска веднаш да ги врати службениот мобилен телефонски апарат и СИМ картичката во исправна состојба. Исправноста ја проверува ракувачот во Секторот К-4, каде корисникот се раздолжува. 

Доколку на корисникот на СИМ картичката и службениот мобилен телефонски апарат му престанал работниот однос во Министерството и во рок од седум дена не се раздолжи со опремата, Секторот К-4 ја деактивира СИМ картичката и врши проценка на вредноста на мобилниот телефонски апарат.

Проценката за вредноста на мобилниот апарат, Секторот К-4 ја доставува во рок од десет дена по приемот на известувањето до Секторот за финансии, кој согласно Изјавата за користење на службен мобилен телефонски апарат, при пресметката на последната плата на корисникот, му го одбива проценетиот износ за телефонскиот апарат. 

Проценетата вредност на мобилниот телефонски апарат, претставува негова моментална пазарна вредност според типот и времето на употреба и истата ја врши овластен сервис со кој Министерството има склучено договор за одржување на мобилни телефонски апарати, или друг овластен авторизиран сервис за таа марка на мобилни телефони.

3.Постапка при престанок на потреба од користење на службен телефонски број
	Член 6
Доколку раководителот на сектор/државниот секретар процени дека веќе не постои потреба од натамошно користење на СИМ картичка и службен мобилен телефонски апарат од страна на вработените во својот сектор/самостојни одделенија, државни советници, кабинетски службеници, доставува писмено известување до Сектор
К-4  за деактивирање на СИМ картичката.  Во случај вработениот на кого му се деактивира СИМ картичката е задолжен и со службен мобилен телефонски апарат, вработениот е должен во рок од пет дена да се раздолжи со истиот кај ракувачот на Сектор К-4.
    
V. УПОТРЕБА НА СЛУЖБЕНИ МОБИЛНИ ТЕЛЕФОНСКИ АПАРАТИ

Член 7
Корисниците на службен мобилен телефонски апарат и СИМ картичка, се должни да се запознаат со условите и при користење да ги почитуваат следните права и обврски: 
- службениот мобилен телефонски апарат и СИМ картичката се сопственост на Министерството од кои причини, корисникот треба да се воздржува од дејства кои можат да му наштетат на Министерството,
- службениот мобилен телефонски апарат и СИМ картичката претставуваат дополнително средство за работа, од кои причини корисникот е задолжен и одговорен за истите, 
- службениот мобилен телефонски апарат и СИМ картичката се доделуваат за да се овозможи непрекината комуникација со корисникот и без разлика на висина на доделениот лимит, корисникот треба да биде достапен на неговиот службен мобилен телефон и број во текот на денот, односно во и вон работното време,
- корисниците може да бидат задолжени само со една СИМ картичка и еден службен мобилен телефонски апарат, 
- преку службените мобилни телефонски апарати со СИМ картичка, забрането е пренесување на на класифицирани информации, 
- СИМ картичката, на определено или подолго време, може да се користи и со приватен мобилен телефонски апарат, доколку Секторот К-4 не е во можност да му додели службен мобилен телефонски апарат на корисникот,
- во случај на надминување на дозволениот месечен лимит, службениот мобилен телефонски апарат останува во функција и не се исклучува за дојдовен телефонски сообраќај,
- корисникот има обвска да биде достапен на неговиот службен мобилен телефон и број и за време на неработни денови, за случај на итни потреби,
- корисникот на службен мобилен телефон има обврска да се грижи и правилно да ракува со средството, да го спречи неговото оштетување, губење или кражба и со истиот да се раздолжи кај ракувачот во Секторот К-4 кога тоа ќе биде побарано од него,
- за да се смета дека одреден службен мобилен телефонски апарат е раздолжен, треба да се поседува писмена потврда од Секторот К-4,
- сите службени мобилни телефонски апарати кои ќе се набават или се веќе набавени од страна на Министерството по било кој основ, а истите не се постари од пет години се внесуваат во материјалното книговодство на Министерството.

VI. НАЧИН НА НАДОМЕСТУВАЊЕ НА СМЕТКАТА ПОВИСОКА ОД МЕСЕЧНОТО ОГРАНИЧУВАЊЕ 

Член 8
Корисникот на службена СИМ картичка е должен да потпише писмена Изјава за согласност за надминување на месечен лимит со која се согласува дека износот на сметката над дозволениот месечен лимит ќе го надомести од платата, односно дека се согласува тој износ при пресметката на платата да му биде одбиен од истата. 

На корисникот на службена СИМ картичка за исклучително важни, неопходни и неодложни работи, може да му се одобри пречекорување на дозволениот месечен лимит, без да му се одбие од плата, за што согласноста за надминувањето, Раководителот на секторот каде е распореден корисникот или Државниот секретар, ја доставуваат на одобрување до министерот за одбрана или од него овластено лице.

Секторот К-4, има обврска во тековниот месец информативно до секој сектор да достави преглед на генериран трошок за предходниот месец за корисниците на службен мобилен телефонски број од тој сектор.  

Секој корисник на службен мобилен телефонски број има право да добие детална сметка за направените трошоци, врз основа на доставено писмено барање до Сектор К-4, а Секторот К-4 има обврска истата да му ја достави во електронска форма.

Раководителите на секторите/Државниот секретар, за корисник кој го надминал дозволениот месечен лимит поради оправдани причини и зголемени службени потреби,  доставува писмено барање со известување кон кое се приложуваат докази за причините за надминување на месечниот лимит,  до министерот за одбрана или од него овластено лице, со цел истите да му бидат оправдани.

Оправданите писмени известувања, најдоцна до 20-ти во месецот, се доставуваат до Сектор К-4 со цел истите да не се земаат во предвид во пресметките за одбивање од плата.

Доколку оправданите писмени известувања не бидат навремено доставени до Секторот К-4, износите ќе бидат рефундирани од наредната плата на корисниците на службените мобилни телефонски броеви.

Секторот К-4 има обврска да доставува месечни извештаи со надминати лимити по корисници кои се однесуваат за претходниот месец, најдоцна до 30-ти во месецот до Секторот за финансии, заради имплементација на задршката од плата.

VII. TРОШОЦИ ЗА НАСТАНАТИ ДЕФЕКТИ НА СЛУЖБЕН МОБИЛЕН ТЕЛЕФОНСКИ АПАРАТ
Член 9
До истекот на гаранцијата на мобилниот телефон, трошоците за отстранување на фабрички дефекти (технички или софтверски) се покриваат со редовната гаранција на телефонот. 

Трошоците за отстранување на евентуални дефекти причинети со несоодветно користење, неправилна и немарна употреба на службениот мобилен телефон од страна на корисникот, паѓаат на товар на корисникот на службениот телефон.

Трошоците за отстранување на настанати дефекти за кои овластениот сервис утврдил дека не се причинети од страна на корисникот, ќе бидат на товар на Министерството.

Сите случаи на кражба, губење и оштетување на службен мобилен телефон и слично, се сметаат како несовесно однесување на вработениот и трошоците за истиот се на товар на корисникот.

Во случај на губење или кражба на службен мобилен телефон, корисникот е должен веднаш да го извести Сектор К-4, како би се преземале мерки за исклучување на СИМ картичката од генерирање на импулси и финансиски импликации од неовластено лице.

Корисникот кој го има изгубено службениот мобилен телефон, или има пријавено дека му е украден, по извршената проценка на пазарната цена на апаратот, а врз основа на Изјавата за користење на службен мобилен телефонски апарат, проценетиот износ му се одбива од плата. 

Доколку корисникот треба да изврши финансиски надомест за изгубен или по друг основ оштетен службен мобилен телефон, износот се надоместува во целост и истиот може да му се одбива на неколку рати, при што ратата не може да биде поголема од 30% од неговата месечна плата.

По исклучок, оправдано губење на службен мобилен телефон може да се смета ако тоа се случило заради насилен грабеж, несреќа после која средството не е пронајдено, пожар или друга природна непогода, изведување на посебни задачи или борбени дејства и други оправдани случаи, за што се обезбедува соодветен записник или друг документ од релевантни служби и органи.

По надоместокот на штетата, вработениот има право на друг службен мобилен телефон.


VIII. OДРЖУВАЊЕ НА БАЗА НА ПОДАТОЦИ ЗА КОРИСНИЦИТЕ

Член 10
Секторот за човечки ресурси има обврска, навремено да доставува информации до Секторот К-4 за секое лице на кое му престанува работниот однос во Министерството, со цел навремено блокирање на СИМ картичка и генерирање на неодобрен трошок.

Секторот за човечки ресурси има обврска, да побара Потврда од секое лице на кого му престанува работниот однос во Министерството, дека истиот не е задолжен со МТС (материјално технички средства) во Секторот К4.

Секторот К-4 има обврска, за секој службен мобилен телефон да води база на податоци, во која секој мобилен телефон е определен со сериски број - „ИМЕИ” и лице кое е задолжено со него, а која служи за проверка и докажување на апаратот во случаи на негово сервисирање, идентификација или раздолжување.

Секторот К-4 е одговорен за одржување на базата на податоци (податоци за корисниците, месечна потрошувачка, попис на мобилните приклучоци, ограничувања т.е. месечни лимити и други податоци) за корисниците на службени мобилни телефони во Министерството, како и за активности поврзани со службените мобилни телефони (замена и набавка на СИМ картички, дополнителни услуги, замена и набавка на мобилни телефонски апарати и слично). 

По добивањето на месечната фактура за реализираниот сообраќај во писмена и електронска форма, Секторот К-4 има обврска, да ја ажурира базата на податоци за секој службен мобилен телефонски број посебно, да ги следи и проверува трошоците согласно одобрените лимити и годишниот финансиски план.

Службените мобилни телефонски апарати кои се постари од пет години или се нерентабилни за поправка и сервисирање, можат да се расходуваат од страна на Секторот К-4 и другите сектори и организациони единици во Министерството, во кои истите материјално и книговодствено се водат.

IX. КАТЕГОРИЗАЦИЈА НА МОБИЛНИ ТЕЛЕФОНСКИ АПАРАТИ
Член 11
Моделот и квалитетот на службениот мобилен телефонски апарат кој ќе се додели, зависи од функцијата која ја извршува корисникот на истиот во моментот на задолжувањето и по тој основ телефонските апарати се поделени во три категории, и тоа:
- Прва категорија мобилни телефонски апарати – наменета за функционери и раководни службеници кои се распоредени на функции: министер;
- Втора категорија мобилни телефонски апарати - наменети за вработени кои се распоредени на работни места: заменик на министерот, државен секретар посебни советници, кабинетски службеници;
 - Трета категорија мобилни телефонски апарати – наменети за сите останати вработени и ангажирани лица распоредени на работни места: раководител на сектор, помошник раководител на сектор, раководител на одделение, државен советник и останатите службеници и помошно техничкиот персонал.

Исклучок за набавка на мобилен телефонски апарат од повисока категорија за корисник на службен мобилен телефонски број, може да се изврши со претходнa согласност од министерот за одбрана или од него овластено лице.
Категориите на мобилните телефони според нивната набавна вредност се дадени во Прилог бр. 3 на овој правилник и Секторот К-4 има обврска навремено да го ажурира, согласно тековните договори со мобилните телекомуникациски оператори и нивните понуди.

Службениот мобилен телефонски апарат се доделува на употреба за период од пет години, по што лицето има право да поднесе барање за одобрување на користење на друг службен мобилен телефонски апарат во согласност со член 2 на овој правилник.

Секој корисник на службен мобилен телефонски апарат има обврска да потпише изјава за користење на службен мобилен телефонски апарат. 

Секој тековен корисник на службен мобилен телефон кој нема потпишано изјава, е обврзан истата да ја потпише и да ја достави до Секторот К-4 во рок од 15 дена од денот на влегувањето на сила на овој правилник, во спротивно ќе му биде одземен службениот мобилен телефон.

Секторот К-4 во зависност од состојбата со снабденост на корисниците на службени мобилни телефонски апарати во Министерството, потребите за обновување, како и расположивите финансиски средства предвидени за таа намена, ги планира и определува набавките на апарати за секоја од трите категории на мобилни телефонски апарати.

X. ПРЕОДНИ И ЗАВРШНИ ОДРЕДБИ
	
Член 12

Прилог бр. 1, Прилог бр. 2 и Прилог бр. 3, се составен дел на овој правилник.

Член 13
Определувањето на корисниците, начинот и условите на користење на службени мобилни телефонски апарати и СИМ картички во Армијата на Република Северна Македонија со посебен акт го регулира Началникот на Генералштабот на Армијата на Република Северна Македонија, по претходна согласност од Државниот секретар во Министерството.

Член 14
Писмената кореспонденција со јавните мобилни оператори, тактичкиот носител за комуникациски и информациски системи во ГШ на Армијата, ќе ја врши преку Секторот К-4 во Министерството.





Член 15
Со денот на влегувањето во сила на овој правилник, престанува да важи Правилникот за начинот на користење на услуги на мобилната телефонија и употреба на мобилните телефони и за ограничување на износот на сметката во Министерството за одбрана број 01-6960/1 од 19.12.2017 година.



Член 16
Овој правилник влегува во сила со денот на донесувањето.

Прилог бр. 1

ИЗЈАВА ЗА КОРИСТЕЊЕ НА СЛУЖБЕН МОБИЛЕН ТЕЛЕФОНСКИ АПАРАТ

Јас, долу потпишаниот корисник на службен мобилен телефонски апарат сопственост на Министерството за одбрана, под целосна морална и материјална одговорност, изјавувам дека, службениот мобилен телефонски апарат ќе го користам на начин и под услови утврдени во Правилникот за начинот на користење на услуги во мобилната телефонија во Министерството за одбрана бр._______________ од ____________ година. 

	
Со потпишувањето на оваа изјава потврдувам:

Дека сум корисник на долу наведениот мобилен телефонски апарат и дека ќе се придржувам кон сите обврски што произлегуваат од Правилникот за начинот на користење на услуги во мобилната телефонија во Министерството за одбрана бр. _____________ од __________ година.
	
Податоци за корисникот и Службениот мобилен телефонски апарат:

1. Име и презиме на корисникот: ..............................................................
2. Лична карта бр. ........................................... (*)
3. ЕМБ ....................................................... (*)
4. Функција: ..............................................................
5. Организациона единица: ......................................................................
6. Тип на мобилен телефон ..............................................................
7. Модел на мобилен телефон ...........................................................................
8. Сериски број на мобилниот телефон ............................................................
9. Категорија на мобилен телефон ....................................................................
10. Моментална вредност на мобилниот телефон  _____________ денари.

Скопје, ........................................ година
                                                                                        Примил:
                                                                                                                        ...........................................................................................
                                                                                                (полно име и презиме)

	 				                   .........................................................
					                (с.р потпис)
Напомена: Полињата означени со знак (*) не се обврзувачки и не се задолжителни за пополнување



     Прилог бр. 2

ИЗЈАВА ЗА СОГЛАСНОСТ  ЗА  НАДМИНУВАЊЕ  НА  МЕСЕЧЕН  ЛИМИТ

Јас, долу потпишаниот корисник на службена СИМ картичка сопственост на Министерството за одбрана на Република Северна Македонија, под целосна морална и материјална одговорност, изјавувам дека, СИМ картичката ќе ја користам на начин и под услови определени со Правилникот за начинот на користење на услуги во мобилната телефонија во Министерството за одбрана  бр._______________ од ____________ година.
Се обврзувам дека службената СИМ картичка и мобилниот телефон нема да ги користам за подмирување и исплаќање на такси, паркинг услуги, наградни игри и други игри на среќа, добротворни цели и дарувања и други давачки кои се организирани и овозможени преку мрежите на операторите на мобилна телефонија.
Со потпишувањето на оваа изјава барам:

Да ми се овозможи надминување на месечниот лимит, за што сум согласен надминатите месечни трошоци над дозволениот лимит, да бидат рефундирани по автоматизам од мојата плата.  
Податоци за корисникот и СИМ – картичката:

1. Име и презиме на корисникот: ..............................................................
2. Лична карта бр. ........................................... (*)
3. ЕМБ ....................................................... 
4. Функција: ..............................................................
5. Организациона единица: .......................................................................
6. Мобилен телефонски број ..............................................................
7. Месечен дозволен лимит  _____________ денари.

Скопје, ........................................ година

                                                                              Изјавил:
                                                                                     ..................................................................................
                                                                      (цело име и презиме)
                                                       ...............................................
                                                                   (с.р. потпис)
Напомена: Полињата означени со знак (*) не се обврзувачки и не се задолжителни за пополнување

Прилог бр. 3

КАТЕГОРИИ НА МОБИЛНИТЕ ТЕЛЕФОНИ СПОРЕД НИВНАТА НАБАВНА ВРЕДНОСТ

Дадените вредности се однесуваат на цената на чинење за мобилниот телефон кај мобилниот телефонски оператор од кој Министерството за одбрана користи услуги во мобилна телефонија, а кои се набавуваат по пат на субвенционирање за што Секторот К4 добива понуда со расположливи мобилни телефонски апарати и нивната соодветна цена.

1 категорија:
-над 70.000 денари 
2 категорија:
-од 30.000 – 70.000 денари
3 категорија:
-од 0 – 30.000 денари

